
Amento cando lestru e impitadu  
in carrela colias fitianu,  
a s’iscurigadorzu e a manzanu  
movinde pro illitzire su dovere,  
in sos impreos fis tzeracu e mere  
riccu de bresu, mai apuntziadu.  
 
Brivu de sustantzias ses torradu  
cun carena e intragnas isbaidas,  
ogos lughidos acrarint feridas  
olimas de malandras imprentadas,  
istasones deghiles sunt coladas  
lassande bramosia de passadu.  
 
Merèssida e antiga nobilesa  
assegurat amparu e acunortu,  
ligatzos e trobeas at isortu  
ischerandedi sinnos de mentovu  
contivizande s’istrobosu acovu,  
mancari afritu dae poberesa.  
 
Amparala accollindela intro sinu  
non siat fiza de sa irdiga sorte,  
porta rispettu faghindeli corte  
za ghì umile chieta est assortida,  
a bortas amezorat custa vida  
mudande ingratu e vengosu destinu.  

Proite totu bene chi disizas  
raighinat in s’indule sinnadu,  
chie coidadosu lu at chircadu,  
at tentu sa bramada ricumpensa,  
mancari bisonzosu ancora pensa  
terrenas faziendas chi manizas.  
 
Disamparados unidos s’azudent  
binchinde antigos males e bisonzu,  
allibregos siant frores de atonzu  



madurent frutos de sana amistade,  
bundent recreu pro s’umanidade,  
coros nicados de amore si mudent.  
 
Istima, sorre de fide sintzera  
crescat produinde cun bundantzia,  
si de caridade b’at mancantzia  
arbures lieros attant ispera. 
 
 
Ancora un canto di forte impegno sociale. L’auspicio è che gli oppressi del mondo si 
uniscano rinsaldare vincoli di coesione sociale e politica. Bellissimo e inedito quel verso che 
recita: amparala accollindela intro sinu/non siat fruttu de sa irdiga sorte… come peraltro 
sono straordinariamente efficaci tutti gli altri versi caratterizzati dalla ridondanza di parole 
sdrucciole.   
 


